
        
            
                
            
        

    
	ЛАМ МУЖААН ХОЁР

	 

	(Монгол ардын үлгэр)

	 

	“БНМАУ-ын Ардын боловсролын яамны хэвлэл” Улаанбаатар хотноо 1973 онд эрхлэн хэвлүүлсэн эхээс

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	 

	[image: Image]

	 


[image: болор спеллArtboard 1]

	 


Эрт урьд цагт нэгэн хар санаатай лам, ядуу мужааныхтай саахалт байжээ. Ламбугай нэгэн удаа мужаантай учраад:

	— Хүн хүндээ тусалж байх ёстой. Чи хө, надад нэг байшин барьж өг! Би чамд бурхан тэнгэрээс өлзий хутаг гуйж өгье гэхэд мужаан:

	— Би сүхээ хөдөлгөж байсан цагт хэнээр ч өлзий хутаг гуйлгахгүй гэжээ.

	— Хүнийг мэхэлж өөрийн ажил төрлөө зүгээр хийлгэж сурсан ламбугай дуулгаваргүй мужаанд ихэд хорсон, хорлох арга бодож явах болж гэнэ ээ. Бодож, бодож нэгэн мэргэн арга олоод хаандаа бараалхан:

	— Урьд шөнө би тэнгэрт гараад тэнд танай бие барсан эцгийг хурмастын хаан болсныг үзэв. Эцэг чинь танд бичиг өгүүллээ гээд өөрийнхөө бичсэн захидлыг хаанд барив. Хаан захидлыг уншиж үзсэнд:

	"Би тэнгэр дээр сүм барих санаатай байна. Гэтэл манай энд мужаан алга. Надад мужаанаа явуул! Мужаан тэнгэрт ямар аргаар гарч ирэхийг наад лам чинь зааж өгнө" гэж бичсэн байжээ. Хаан мужааныг дуудаж ирүүлээд хурмастын хааны захидлыг өгөхөд тэр бичгийг уншиж үзээд:

	— Би тэнгэрт яаж гарах вэ? гэж асуухад зальт лам хааны өмнө сурмагаар мэхийн залбирч:

	— Тэр их амархан. Чамайг модон пинд хийж галдмагц чи утаа хөлөглөөд тэнгэрт дүүлэн гарна гэж бурхан надад зааж өгсөн билээ гэжээ.

	— За тэгвэл тэгье. Харин та бүхэн маргааш үдийн алдад манайд оч доо гэж хэлээд явжээ.

	Мужаан гэртээ хариад авгайдаа:

	— Зальхай лам намайг алахын муугаар алах гэж байна. Чи надад нэгэн зүйлийг хийхэд тус бол гээд гэргийнхээ хамт өөрийнхөө гэр дотроос модон пинг хүртэл газар доогуур шөнөжин нүх малтаж арай гэж өглөөний нартай уралдан дуусгажээ.

	Жин үдэд хаан, хатан болон бусад шадар бараа бологсдынхоо хамт ирэхэд зальт лам аль хэдийн нь ирчихсэн байж гэнэ. Ингээд мужааныг пинд оруулж хаалга үүдийг нь бэхлээд, лам хуурай өвс асааж пинд авалцуулахад мужаан газар доогуурх хонгилоор явж гэртээ ороод, хаалганыхаа завсраар харж суулаа. Бүгдээрээ мужааны тэнгэрт хөөрөхийг олж харах гэж дээш өлөлзөхөд Лам заль гаргаж:

	— Тэр! Тэр! Мужаан өтгөн хар утаанд хуйлагдаад явчихлаа гэж хашхирсанд цугларсан олон наманчлан залбираад тарцгааж гэнэ.

	Мужаан бүхэл сар гэрээсээ гаралгүй сууж өдрийн гурвантаа айргаар нүүр гараа угаасаар хаврын үүл шиг дун цагаан царайтай болоод нэгэн өдөр цав цагаан торгон дээл өмсөж хааны ордонд хүрч ирээд:

	— Тэнгэрт байгаа хаан аав чинь намайг өршөөн хурдан буцаалаа. Харин танд хариу захидал илгээсэн гээд өөрийнхөө бичсэн захидлыг хаанд гаргаж барив. Хаан уншиж үзвэл:

	Мужаан надад гоё сайхан сүм барьж өгсөн тул түүнд их шан хүртээвэл зохино. Харин сүмд тахил засах, сан сэржим өргөх ламгүй учир эзэнгүй гэрээс дор байна. Тиймээс гурав хоногийн дотор ламаа түрүүчийн аргаар ирүүл! гэжээ.

	Хаан захидлыг уншиж дуусаад мужаанд хурдан хөлөг, ачаа бараагаар шан хүртээж, ламыг дуудан ирүүлэв.

	Лам, мужааныг үзээд ихэд цочин гайхаж модон пин үнс болтол шатаж дууссан атал энэ яагаад ийм сайхан болчхоод буцаж ирсэн байдаг билээ гэж бодов. 

	Хаан, эцгийнхээ захиаг ламд үзүүлээд түүнийг түргэхэн тэнгэрт гаргахаар бэлдүүлэв гэнэ ээ.

	Лам ч энгийн нэг муу мужаан тэнгэрийн оронд очоод ирсэн байхад би бурхны шавь, гурван эрдэнийн нэг юунаас зовох билээ гэж сэтгэлээ засаж суужээ. Маргааш нь үдийн хэрд хаан бараа бологсдынхоо хамт ламынд ирээд түүнийг шинэхэн барьсан пинд оруулж хуурай өвс овоолон асаав.

	Тийнхүү "муу санаа биеэ отно" гэгч болжээ.

	А—37498 . . . 

	За. № 51

	Хэв. Газ. № 134/70

	 

	Өрөлтөд 1972-2-19-нд

	Хэвлэлтэд 1973 оны 1-р сарын 15-нд

	Цаасны хэмжээ 60X90/ 8

	Хэвлэлийн хуудас 2

	Хэвлэсэн тоо 15 000

	 

	БНМАУ Ардын боловсролын яамны хэвлэл

	Улаанбаатар, Барилгачдын талбай, 15

	 

	Д. Сүхбаатарын нэрэмжит улсын хэвлэлийн комбинатад хэвлэв.
Сүхбаатарын талбай 2

